
Boux lwgnyez mbouj miz liengj, aeu swhgeij
buet, aeu swhgeij bae buekmingh. Youq diemj neix,
raeuz caijsoq ndei, youq seiz gungzhoj ndaej bohmeh
ndiepgyaez raixcaix: Caiq baenzlawz nanz hix mbouj
ndaej dingzhag, caiq baenzlawz dwgrengz hix mbouj
ndaej mbouj bae doegsaw. Mbouj lumj geij boux
nuengxdangz, caeux couh cab haeuj rog biengz,
daengx ciuh vunz youzlangh mbouj dingh, aen
ranzyouq mbouj dingh. Raemj fwnz . rap raemx. gip
byaek. gueng gaeq. saeg buh, ndaem gyaj. sou
haeux, raeuz mbouj miz saek yiengh mbouj rox,
mbouj miz saek yiengh guh mbouj baenz. Cigdaengz
hwnj gauhcungh, gou vanzlij daenj gouh haizgaijfang
byoengq congh ndeu, genhciz le sam bi seizgan; lij
ciengzseiz miz saek donq gwn mbouj imq dem,
mizseiz hix iek baenz cungj siengj cung daengz gwnz
cauhcangz ra raghaz daeuj gwn dingj iek dem. Rom
ngaenzsaw gig nanz, raeuz youq gij ndaw riu
bouxwnq majhung, ndaw raemxda daiq miz riu,
ndaw sim cix mbouj fug saekdi. Gou rox, daxboh
caeuq gij sing fwen goksad de, lumh gvaq gij
moengzloengz seizcoz gou haenx. Neix hawj gou
siengqsaen, gvaq diuz dietloh raez youh laeg haenx
le, gvaq diuz roenbya raezrangh haenx le, miz diuz
roen ndeu cingq doeng coh gizgyae.

Gingj ndei rim da, hoenzfwj gvaq da. Singfwen
buenx daxboh daj ndaw mbanj byaij haeuj hawsingz,
aeu raemxhanh daeuj san gij siengjmuengh swhgeij.
Baez yaep da, seiqgyaiq boekbienq. Doenghbaez gij
hojceh byuk heu de, biengbaenz gauhsuz lezceh,
suzdu daj seiq hajcib goengleix daezswng daengz
song sam bak goengleix, mbangj aen baedauq suzdu
gaenq gyaw] haj bak goengleix dem. Doenghci lumj
duz roeg mbin seiqlengq nei, loh lingq bienq loh
bingz, haet bae haemh daengz, bae goekmbwn cungj
mbouj suenq gyae. Fwencuengh caeux couh mbin
gvaq ndaw guek rog guek, aeu gojgaeq Mbanjcuengh
Iwnh hawj vunzlai. Aen hojceh seizdaih moq gaenq
cugciemh biengbaenz dengiva. gihgaiva caeuq
sinsizva, daxboh duiyouh gvaqlaeng naengh youq
gwnz doenghci caemhcaiq bae canhgvanh doenghci
canjdingh le cij doeksaet yat, de angqvauvau dwk
naeuz, gij saeh neix lumjbaenz baedfwen lwnh gvaq
nei.

Gaxgonq, gou cungj mbouj rox, nyinhnaeuz
Fwencuengh diuh genjdanh, mbouj ndei dingq,
nanz ndaej eu daengz ndawsingz, couh lienz gou
Bouxcuengh neix, mizseiz hix dingg mbouj rox.
Yienghneix, daj ndaw sim miz di dingjdangj, couh
lumj boux lwgnyez mwh fanjgoet nei, doiqding]
bohmeh swhgeij. Gou gaenq hozoiq dwk nyinh-
naeuz, gij go Yanghgangj Daizvanh haenx, diuh
ndei dingq, swz gyaeundei, engq yungzheih gamj—
doengh simvunz. Doeklaeng cij laeglemx dangheiq,
yienghhaenx mboujgvaq dwg gij vunz nienzoiq seiz
bouxwnq baenzlawz gangj, swhgeij hix riengz dwk
baenzhaenx gangj hane, youq ndawbiengz yaepda
couh gvagbae liux.

Mwh doegsaw, gou aenvih ciengzseiz faen
mbouj cing yaem soengqgheiq caeuq mbouj soengq—
heiq, deng mbangj lwgnyez riuloengh, gyoengqgde lij
daegdaengq ei gou gangjvah. Neix hawj gou mbouj
onj, doxdingj gij vahdoj yingjyangj gou gangj
bujdunghva haenx, mizseiz lij gag roxnyinh

mboujmiz naj raen vunz. Vih gijmaz aeu gangj
Vahcuengh ne? Youq doeg siujyoz. cunghyoz geij bi
neix, gou simnyap lai sim’ angq noix, cungj sibgvenq
yo swhgeij hwnjdaeuj. Dienzsij gij minzcuz cingz—
faenh seiz hix cw’ goemq dwk, laeglemx gag mieng
aeu gangj ndei bujdunghva, gaij gij yaem Vahcuengh
bae.

Seizneix, gou caiq hix mbouj lau “b” “p” mbouj
faen lo, hix mbouj caiq vih swhgeij rox gangj
Vahcuengh cix roxnyinh najmong. Moix baez dahlwg
yungh bujdunghva caeuq gou gangjvah, aen sim gou
cungj nyapnyuk liux, dwg aenvih vunz gangj
Vahcuengh noix liux, roxnaeuz dwg mbouj miz vunz
eu Fwencuengh cungj mbouj cingcuj. Saekseiz fan
bonj Fwencuengh beij gou lij geq haenx, ndaw sim
gou najmong raixcaix, gij cihsaw gwnz ceijsa,
diugyet baenz singfwen, hoeng cix dingq mbouj rox
lo. Cigdaengz ciuhgoeng. banboh daih dam daih
lizgyae, gou lij caengz hag rox eu Fwencuengh,
nyinhnaeuz najnyaenq caeuq simeieg raixcaix.

Sam

Ngoenzneix, gou buekmingh caeuq Mubwz
gejhoiz, Fwencuengh senzliz genjgez, diuh saedsoh,
mbouj cang saek di. Gij neiyungz fwen gaenriengz
bienqvaq, raen doxgaiq eu doxgaiq, raen vunz eu
vunz, lwnh gij naemjngeix nem roxyiuj de doiq
gwndaenj caeuq seizheiq haenx, bouxboux dingq
ndaej rox. Fwencuengh mbouj cigsoh byaujdaz gij
eigsei okdaeuj, cixdwg gangj gizlawz lwnh gizneix,
hingzsiengq raixcaix. De doq dingq gou gangj, dog
nyinhcaen geiqloeg, lumj rox mbouj rox.

Raeuz couh youq ndaw miuh Byalungzdu
Duhcazyen neix, baiq song boux baedfwen
Fwencuengh ciuz Mingz daih lwgminz cungj bae
gungq haenx: Dazgvang. Dazgung. Gyoengqde ndwn
youq gwnz dat, saenzeingz damhyaj, fwngz gaem aen
swx cang rim lwgsae ndeu. Henz ndang lij gungq
bouxhak mbouj dam Veiz daxgoeng Duhcazyen
ndeu. Dingq gangj Dazgvang. Dazgung song dahsau
neix, daj iq couh coengmingz gvaq vunz, gag hag
gag bien fwen. Gyoengqde gaenxguh, cix mbouj miz
reihnaz, nanz ndaej ciengx swhgeij, yienghneix
ciengzseiz youq ndaw naz ra lwgsae daeuj bangbouj
gwndaenj. Itloh eu fwen itloh daeuj, sing fwen
supyinx haujlai vunz, vunzlai ciengzciengz lumz cae
naz cawj ngaiz, couh lienz diuz gaeu mienh bya
cungj riengz singfwen diuq foux hwnjdaeuj. Cingq
ngamj, ndaej Duhcazyen Veiz daxgoeng bangcoh,
song beixnuengx an’ gya Lungzbingz, youq gizneix
swnghhoz eu fwen. Fwencuengh couh baenzneix
ndaej cienz roengzdaeuj, biengbaenz hangh hozdung
guh’ angq vunzmbanj dangdieg ndeiraeuh ndeu.

Neix dwg gou baez daih’ it youq ndaw miuh
yawjraen doengzcaez gungq lwgminz caeuq bouxhak
Bouxcuengh, caemhcaiq naengh doxdaengh. Neix
dwg gij niemhsiengj vunz dangdieg ba. Yawj ndaej
ok, doiq gij vunz caeuq doxgaiq ndaej hawj cunz
daiq daeuj caen sienh ndei haenx, caezgya cungj
nyienh bae ciepgaenh, nyienh bae saenq de. Song
cejnuengx biengbaenz bouxbaed ndaw sim vunz
Bouxcuengh dangdieg, ciengxlwenx gungq, caeuq
byadah caez youq, caeuq ronghndwen daengngoenz
caemh rongh. (3)



